
یک جہتی کا اظہار، رکاوٹوں کا انسداد

قرارداد اسلام آباد

3 فروری 2015

اس امرپرانتہائی تشویش محسوس کرتے ہوئے کہ متعدد ایشیائی ممالک میں جبری وغیرارادی گمشدگیوں کا سلسلہ بلا روک ٹوک جاری ہے اورایسے واقعات پر پردہ ڈالنے کے لیے نئے حیلے بہانوں کا سہارا لیا جارہا ہے؛
جبری گمشدگیوں پرکام کرنے والے وکلاء، صحافیوں اورانسانی حقوق کے محافظین پرجاری حملوں، انہیں ایذا دہی پہنچانے، ان کی کڑی نگرانی کرنے، ڈرانے دھمکانے اور ان کے خلاف انتقامی کارروائیوں سے فکرمند ہوتے ہوئے؛
اس بات پر افسوس کا اظہارکرتے ہوئے کہ متعدد ایشیائی ممالک میں جبری گمشدگی کے جرم کو قانونی، اخلاقی اورسیاسی استثنی حاصل ہے اور اس بات پرزوردیتے ہوئے کہ استثثنی قانون کی حکمرانی کے لیے زہرقاتل ہے؛
اس خیال کے ساتھ متفق ہوتے ہوئے کہ جبری گمشدگیاں قانون کی حکمرانی اورانسانی حقوق کے تحفظ کے لیے پرعزم معاشرے کی قابل قدراقدارکے لیے نقصان دہ ثابت ہو سکتی ہیں اوریہ کہ جبری گمشدگیوں کے منظم رجحان کو بین الاقوامی قانون کے تحت انسانیت کے خلاف جرم قراردیا گیا تھا؛

اس امرکا اعادہ کرتے ہوئے کہ جبری گمشدگی کا ہراقدام انسانی وقارکے خلاف ایک جرم ہے اورقانون کی نظرمیں فرد تسلیم کیے جانے کے حق، فرد کی آزادی اورتحفظ کے حق اوراذیت رسانی ودیگرظالمانہ، غیرانسانی یا تضحیک آمیز سلوک یا سزا سے تحفظ کے حق سمیت انسانی حقوق کی بیشتر ضمانتوں کی سنگین اورکھلی خلاف ورزی ہے؛

یہ تسلیم کرتے ہوئے کہ بیشترایشیائی ممالک کو دہشت گردی اورحتی کہ دہشت گردانہ حملوں کے خطرات کے باعث امن و عامہ اورسیکیورٹی سے متعلقہ سنگین مسائل کا سامنا ہے، مگریہ تاکید کرتے ہوئے کہ دہشت گردی کا خطرہ، جنگ، جنگ کی صورتحال، داخلی سیاسی عدم استحکام یا کسی دوسری قسم کی ملکی ناگہانی صورتحال سمیت کسی بھی قسم کے حالات میں جبری گمشدگیوں کو باجواز قرارنہیں دیا جاسکتا؛

گمشدہ افراد کے اہل خانہ کی انفرادی و اجتماعی جہدوجہد اورجبری گمشدگیوں کے خلاف ملکی، علاقائی اوربین الاقوامی سطح پر ان کے سرگرم کردارکی اہمیت کو تسلیم کرتے ہوئے؛

ایشیا میں جبری و غیرارادی گمشدگیوں کے خلاف سول سوسائٹی کی کاوشوں کو لا ئق تحسین قراردیتے ہوئے جنہیں اپنے کام میں نامساعد حالات اورخطرات کا سامنا ہے ؛ 

ہم،2-3 فروری 2015 کو اسلام آباد میں منعقد ہونے والی " بین الاقوامی کانفرنس برائے جبری و غیرارادی گمشدگیاں: یک جہتی کا اظہار، رکاوٹوں کا انسداد" کے شرکاء، ریاستوں کو انسانی حقوق کے بین الاقوامی قانون کے تحت اس پرعائد کردہ فرائض کی یاد دہانی کرواتے ہیں اورمطالبہ کرتے ہیں کہ وہ:
 (i)جبری گمشدگیوں کے رجحان کے خاتمے کے لیے مخصوص قوانین، پالیسیوں اوراداروں کی تشکیل اورنفاذ سمیت تمام ضروری اقدامات کریں؛
(ii) ایسے قوانین پرنظرثانی کریں، ان میں ترامیم کریں یا انہیں منسوخ کریں جو جبری گمشدگی کی راہ ہموارکرتے ہیں اورانسانی حقوق کی پامالی کرنے والوں کو مقدمہ سازی سے مستثنی قراردیتے ہیں اور/یا انہیں تحفظ فراہم کرتے ہیں؛
(iii) جبری گمشدگی کے مبینہ مجرموں کے خلاف تحقیقات کریں اوراگر معقول شہادت موجود ہو تو ان پر مقدمہ چلایں اوراگروہ
     قصوروارثابت ہوں تو انہیں سزادیں؛
 (iv)اس امرکو یقینی بنایئں کہ قانون نافذ کرنے والی ایجنسیاں انسانی حقوق کے محافظین کے متعلق اقوام متحدہ کے اعلامیے کی پاسداری کریں گی۔ جبری گمشدگیوں کے خلاف کام کرنے والے افراد سمیت انسانی حقوق کے محافظین کے کام کو محفوظ کرنے اوران کی معاونت کرنے کے لیے مخصوص قوانین، پالیسیوں اوراداروں کی تشکیل اوران کا نفاذ بھی کریں؛
● ہم علاقے میں کام کرنے والے انسانی حقوق کے محافظین کی ہرممکن ذرائع سے معاونت کریں گے، انہیں فنی و قانونی مدد بھی فراہم کریں گے تاکہ وہ جبری گمشدگیوں کے خلاف کام کے دوران پائی جانیوالی عام مشکلات اورمسائل پرقابو پا سکیں؛

● تمام ایشیائی ممالک کو "تمام افراد کو جبری گمشدگی سے تحفظ فراہم کرنے کا عالمی معاہدہ" کی توثیق کرنے اورانفرادی و بین الریاستی شکایات کا جائزہ لینے والی " کمیٹی برائے جبری گمشدگان" کی اہلیت کو تسلیم کرنے پرآمادہ کرنے کی مربوط کوششوں میں ا‌‍ضافہ کریں گے؛

● ہم اس ضرورت پر زوردیتے ہیں کہ تمام ایشیائی ممالک کو اپنے فوجداری قوانین میں ایک علیحدہ فوجداری جرم کا اندراج کرنا چاہیے جو " تمام افراد کو جبری گمشدگیوں سے تحفظ فراہم کرنے کے عالمی معاہدے میں درج تعریف پرپورا اترتا ہو؛

● عام عوام، قانون کے نفاذ اورسیکیورٹی پرمامورایجنسیوں، نیز عدلیہ سمیت ریاستی اداروں سے منسلک افراد میں شعورو آگہی مہم کو فروغ دیں گے کہ جبری گمشدگیاں ہرقسم کے حالات میں ممنوع ہیں، اوریہ کہ کسی بھی قسم کے خطرات یا حالات چاہے کتنے ہی سنگین کیوں نہ ہوں، اس عمل کو جواز فراہم نہیں کرسکتے؛
● ہم ایشین ممالک سے پر زور مطالبہ کرتے ہیں کہ وہ 'پیرس اصولوں' کی روشنی میں 'قومی کمیشن برائے انسانی حقوق کے اداروں' (این ایچ آئی آرز) کو جلد از جلد فعال کریں اورجہاں کہیں این ایچ آئی آرز پہلے سے موجود ہیں انہیں مستحکم کیا جائے؛ 
● ہم اپنی متعلقہ ریاستوں سے یہ مطالبہ جاری رکھتے ہیں کہ خفیہ یا من مانی حراستوں میں بند افراد کو فی الفور رہا کیا جائے یا ان پرفوجداری جرم کا الزام عائد کیا جائے اورانہیں ایک ایسے مجاذ، خود مختاراور غیرجانبدارٹربیونل کے سامنے ٹرائل کے لیے پیش کیا جائے جو شفافیت کے عالمی اصولوں پرپورا اترتا ہو؛

● ہم اس امرکو یقینی بنانے کی جہدوجہد جاری رکھیں گے کہ انسانی حقوق کی پامالیوں کے مشتبہ ملزمان بشمول مسلح افواج اورسیکیورٹی ایجنسیوں کے اہلکاروں کا ٹرائل کسی قسم کے خصوصی ٹربیونلز با الخصوص فوجی عدالتوں  میں کرنے کی بجائے عام مجاذ عدالتوں میں کیا جائے؛
● ہم ایسے قومی قوانین میں ترامیم لانے کی جہدوجہد کو جاری رکھیں گے جوجبری گمشدگی کی راہ ہموارکرتے ہیں اور انسانی حقوق کے مجرموں اورانسانی حقوق کی خلاف ورزیوں کے مرتکب افراد کو مقدمہ  سازی سے استثنی یا تحفظ فراہم کرتے ہیں؛

●جبری گمشدگی کے متاثرین کے لیے مئوثر تلافی اورازالے کے فقدان کا معاملہ فہم و فراست کے ساتھ نبٹائیں گے۔ جبری گمشدگی کے متاثرین اوران کے اہل خانہ کو معاوضہ اورنفسیاتی معاونت کی فراہمی کے مسئلے کو حل کرنے کی سعی بھی کی جائے گی؛   
● اقوام متحدہ کے انسانی حقوق سے متعلقہ طرائق کار کی تعمیل کی سطح میں اضافے اور'ورکنگ گروپ برائے جبری و غیرارادی گمشدگیاں(ڈبلیوجی ای آئی ڈی) کی سفارشات پرعملدرآمد کروانے کا عزم کرتے ہیں اورریاستوں سے مطالبہ کرتے ہیں کہ وہ ڈبلیو جی ای آئی ڈی کو اپنے ملک کا دورہ کرنے کی دعوت دیں اورجہاں کہیں دورے کی درخواست دائرہے وہاں ڈبلیو جی ای آئی ڈی کے ساتھ مکمل تعاون کریں؛ اور
● ہم اپنی متعلقہ ریاستوں سے اجتماعی مطالبہ کرتے ہیں کہ وہ ایشیا کی سطح پرانسانی حقوق کا ٹھوس نظام تشکیل دیں جس کا مقصد انسانی حقوق کا تحفظ اورفروغ ہو۔

